HOTUBA YA WAZIRI WA NCHI, OFISI YA WAZIRI MKUU-
KAZI, AJIRA NA MAHUSIANO, MHESHIMIWA DEUS C.
SANGU (MB.) WAKATI WA MAADHIMISHO YA SIKU YA
USALAMA NA AFYA MAHALI PA KAZI DUNIANI
MKOANI NJOMBE TAREHE 28 APRILI, 2026

Mheshimiwa Antony Mtaka, Mkuu wa Mkoa wa Njombe;

Mheshimiwa Deo Sanga, Mwenyekiti wa CCM Mkoa wa
Njombe;

Bi. Mary Maganga, Katibu Mkuu, Ofisi ya Waziri Mkuu
Kazi, Ajira na Mahusiano;

Bi. Zuhura Yunus Abdalla, Naibu katibu Mkuu, Ofisi ya
Waziri Mkuu Kazi, Ajira na Mahusiano;

Mheshimiwa Dkt Regina Malima, Makamu Mwenyekiti wa
Kamati ya Kudumu ya Bunge ya Ustawi na Maendeleo ya
Jamii;

Waheshimiwa Wabunge ambao pia ni Wajumbe wa Kamati
ya Kudumu ya Bunge ya Ustawi na Maendeleo ya Jamii;

Dkt. Stephen Nindi, Katibu Tawala Mkoa wa Njombe;

Mheshimiwa Dkt. Yose Mlyambina, Jaji wa Mahakama Kuu
Divisheni ya Kazi;



Waheshimiwa Wakuu wa Wilaya wote mliopo, Mkiongozwa
na Mheshimiwa Juma Sweda, Mkuu wa Wilaya ya Njombe;

Bi. Caroline Khamati Mugalla, Mkurugenzi Mkazi wa Shirika
la Kazi Duniani (ILO) Kanda ya Afrika Mashariki;

Bi. Suzan Mkangwa, Kamishna wa Kazi;
Bi. Khadija Mwenda, Mtendaji Mkuu wa OSHA;

Bw. Fortunatus Magambo, Mkurugenzi Mkuu wa Hifadhi ya
Jamii kwa Watumishi wa Umma (PSSSF);

Comred Tumaini Nyamohokya, Rais wa Shirikisho Ia
Vyama vya Wafanyakazi Tanzania (TUCTA);

Bi. Suzanne Ndomba-Doran, Mkurugenzi Mtendaji wa
Chama cha Waajiri Tanzania (ATE);

Wafanyakazi wote mliopo hapa;
Viongozi wa Dini Mliopo;

Washiriki wa Maonesho wote waliopo;
Ndugu Wandishi wa Habari;

Wageni Waalikwa;

Mabibi na Mabwana.



Jamhuri ya Muungano wa Tanzania.......
Kazi na Utu......!

1. Awali ya yote ninapenda kumshukuru Mwenyezi Mungu
mwingi wa rehema kwa kutujalia afya njema na kutuwezesha
kukutana hapa leo kwa ajili maadhimisho ya Siku ya Usalama
na Afya Mahali pa Kazi Duniani yenye lengo la kuhamasisha
waajiri, wafanyakazi na umma kwa ujumla kushirikiana katika

kuimarisha usalama na afya katika sehemu za kazi.

2. Kipekee nitoe pongezi zangu za dhati kwa Kamati ya
Maandalizi ya Maadhimisho haya chini ya Mtendaji Mkuu wa
OSHA, Bi. Khadija Mwenda kwa kunipa heshima ya kuwa
Mgeni Rasmi katika siku hii muhimu ya Usalama na Afya

Mahali pa Kazi Duniani.

3. Napenda pia kutoa shukrani zangu za dhati kwa Uongozi wa
Mkoa wa Njombe hususan Mkuu wa Mkoa, Mheshimiwa
Antony Mtaka, kwa kukubali kuwa mwenyeji wa maadhimisho
haya na kutupatia ushirikiano wa hali ya juu katika kuandaa

siku hii.



4. Tunatambua kuwa Mkoa wa Njombe ni miongoni mwa vinara
wa uzalishaji wa mazao ya kilimo, shughuli inayohusisha
matumizi ya pembejeo mbalimbali ikiwemo mbolea, viuatilifu
na zana za kilimo. Hivyo, maadhimisho haya yanafanyika
katika eneo sahihi, hususan kwa kuzingatia kuwa maendeleo
ya kiuchumi na uzalishaji wa taifa hayawezi kutenganishwa na
usalama, afya na ustawi wa wafanyakazi. “Mheshimiwa Mkuu
wa Mkoa, tunakushukuru sana kwa mapokezi mazuri

tuliyoyapata tangu tulipofika Mkoani Njombe”.

5. Vilevile, ninawapongeza sana viongozi wa Chama cha Waajiri
Tanzania (ATE), Shirikisho la Vyama vya Wafanyakazi
Tanzania (TUCTA), Shirika la Kazi Duniani (ILO) na Wadau
wengine wote ambao wamefanya kazi kubwa katika

kuhakikisha kuwa siku hii ya leo inafanikiwa.

Ndugu Washiriki

6. Nimefurahi sana kuona wadau wengi wa Masuala ya Usalama
na Afya mahali pa kazi, mmejitokeza kwa wingi kushiriki katika
maadhimisho haya na kutoa huduma mbalimbali hususan

katika maonesho ya usalama na afya mahali pa kazi.

. Aidha, nitumie fursa hii pia kuwashukuru na kuwapongeza
Wananchi wote wa Mkoa wa Njombe na mikoa jirani hususan
wafanyakazi kwa kujitokeza kwa wingi katika siku hii muhimu
ambayo Tanzania inaungana na Mataifa mengine duniani

kuadhimisha siku hii muhimu.

Ndugu Washiriki

. Nimepewa taarifa kwamba, kuelekea Kilele cha Maadhimisho
ya Siku ya Usalama na Afya Mahala pa Kazi Duniani, kwa
mwaka 2026, kumekuwa na shughuli mbalimbali ambazo
zimeratibiwa na Kamati Shirikishi ya Maandalizi ikiongozwa na
OSHA kwa niaba ya Serikali na kushirikiana kwa karibu na
wadau wake wa Utatu plus ambao ni ATE, TUCTA na ILO.

. Kwa mujibu wa taarifa niliyopewa na Mwenyekiti wa Kamati
hiyo Bi. Khadija Mwenda, shughuli zilizotekelezwa kama
sehemu ya maadhimisho ya mwaka huu ni pamoja na:

Maonesho ya Usalama na Afya mahali pa kazi; shindano la



tuzo kwa waajiri wanaofanya vizuri katika masuala ya usalama
na afya mahali pa kazi ambapo washindi watatambuliwa na
kukabidhiwa zawadi usiku wa Aprili 29; Bonanza la Michezo
lillowaleta pamoja waajiri na wafanyakazi kutoka maeneo
mbalimbali hapa nchini; kufanyika kwa ukaguzi wa mifumo ya
Usalama na Afya katika Ofisi za Serikali za Mkoa wa Njombe
pamoja na kutolewa kwa mafunzo kwa makundi mbalimbali ya

wajasiriamali wadogo.

Ndugu Washiriki

10. Nimearifiwa pia, kumefanyika kliniki ya uchunguzi wa
magonjwa yatokanayo na kazi na magonjwa mengine kama
vile magonjwa ya moyo, saratani, magonjwa ya wanawake,
watoto, mifupa na uchunguzi wa macho kwa wakazi wa

Njombe na mikoa jirani.

Kliniki hiyo imefanyika tangu maonesho haya yalipoanza
tarehe 24 Aprili hadi leo, ambapo zaidi ya watu 2000
wamechunguzwa afya zao na kupatiwa ushauri wa kitaalam

kutoka kwa madaktari wetu.



11. Vilevile, nimetaarifiwa hapa kuwa, pamoja na uchunguzi
wanaofanyiwa wananchi hao, wale wanaokutwa na
changamoto wanapatiwa dawa hapa hapa. “ninawapongeza
sana kwa hatua hiyo”. Ni dhahiri kuwa, idadi hiyo inatarajiwa
kuongezeka katika siku mbili zilizosalia hadi kufikia Aprili 29

ambapo shughuli hizi zitafikia tamati.

Ndugu Washiriki

12. Shughuli zote zilizofanyika mwaka huu zinalenga
kuendeleza kampeni ya kuongeza uelewa wa masuala ya
usalama na afya mahali pa kazi pamoja na kujenga utamaduni
wa kuzingatia kanuni bora za usalama na afya katika

utekelezaji wa shughuli mbalimbali za uzalishaji mali.

Ni dhahiri kuwa, maonesho yanayoendelea hapa Kkatika
viwanja hivi vya Saba Saba ni fursa adhimu kwa wenye
maeneo ya kazi na wafanyakazi kubadilishana uzoefu wa
namna bora ya kulinda wafanyakazi dhidi ya ajali na

magonjwa yatokanayo na kazi pamoja na kulinda zana na

mitambo mbalimbali inayotumika katika shughuli za uzalishaji.

Ndugu Washiriki

13. Nchi yetu ikiwa mwanachama wa Shirika la Kazi Duniani
inaadhimisha Siku ya Usalama na Afya Mahali pa Kazi Duniani
kila mwaka ambapo tunapaswa kukumbuka kuwa siku hii si
tarene tu katika kalenda bali ni siku ya wito kimataifa wa
kulinda akili, moyo na heshima ya kila mfanyakazi akiwa
mahali pa kazi. Kwa maana hiyo tunapaswa kuiadhimisha kwa
mtindo wa tafakari na kuhamasisha wadau kuboresha

mazingira ya kazi.

14. Aidha, Serikali yetu inayoongozwa na Dkt. Samia Suluhu
Hassan, Rais wa Jamhuri ya Muungano wa Tanzania
inatambua umuhimu wa kuwa na mifumo bora ya Usalama na
Afya katika maeneo ya kazi nchini ambapo Mheshimiwa Rais,
amekuwa mstari wa mbele kuhakikisha kuwa shughuli za
uzalishaji nchini zinakuwa na tija na zenye kujali utu wa watu

wanaotumika katika uzalishaji.



15. Azma hiyo ya serikali inatimizwa kupitia usimamizi mzuri wa
Sheria ya Afya na Usalama Mahali pa Kazi, Sura Namba
297, Toleo la 2023 inayosimamiwa kikamilifu na Taasisi ya
OSHA na hivyo kuwezesha maeneo mengi ya kazi nchini kuwa

na mifumo madhubuti ya usalama na afya mahali pa kazi.

Ndugu Washiriki

16. Tangu maadhimisho haya yalipoanza kufanyika hapa nchini
kwetu mwaka 2004. Kila mwaka tumekuwa na kauli mbiu
mbalimbali zinazolenga kuhamasisha Waaijiri na Wafanyakazi
kufanya juhudi za makusudi ili kuzuia magonjwa na ajali kazini.
Kwa mwaka huu kauli mbiu ni: “Mazingira Bora ya Kazi
Kisaikolojia ni Njia ya Kuimarisha Ustawi wa Wafanyakazi

na Kujenga Taasisi Imara”.

17. Mahali pa kazi panapothamini afya ya akili, usalama wa
kihisia, heshima na maana ya kazi, wafanyakazi huweza kutoa
mchango wao kikamilifu. Hivyo, tija huongezeka, uchovu wa

kazi hupungua na ubunifu huimarika. Wafanyakazi hawafanyi



kazi tu bali wanapata nafasi ya kustawi na kuendeleza uwezo

wao.

Ndugu Washiriki

18. Kupitia kauli mbiu hii, msisitizo ni kuyatazama upya
mazingira yetu ya kazi na kuhakikisha kwamba yanakuwa
katika hali nzuri inayopelekea wafanyakazi kuwa na afya
njema katika nyanja mbalimbali hususan masuala ya afya ya
akili, vihatarishi vyake na madhara yake katika ngazi ya

Taasisi na Kitaifa.

19. Hivyo, kampeni hii ya kidunia inatutaka kushughulikia
vihatarishi vya kisaikolojia vinavyochangia kuzorotesha ustawi
wa wafanyakazi. Vihatarishi hivyo ni kama vile wafanyakazi
kupewa majukumu makubwa zaidi ya uwezo wao,
unyanyasaji, uonevu, ubaguzi wa aina mbalimbali, kukosekana
ushirikiano, uchovu, mawasiliano hafifu, ratiba zisizoakisi
uhalisia wa kazi (tight deadlines), mfumo mbaya wa uongozi,
kukosekana kwa uhakika wa ajira na fursa za maendeleo ya

taaluma, nakadhalika.

20. Kwa upande wa mashirika, vihatarishi vya kisaikolojia
vinaweza kusababisha utoro mkubwa kazini, kuongezeka kwa
idadi ya wafanyakazi wanaoacha kazi, kupungua kwa tija na

hata athari za kisheria kwa waajiri.

Ndugu Washiriki

21. Ni dhahiri kuwa, endapo changamoto za kisaikolojia
zikishughulikiwa ipasavyo, zitasaidia kwa kiwango kikubwa
kupunguza ajali, magonjwa na vifo vinavyotokea katika
maeneo ya kazi. Ingawa vihatarishi vya Kkisaikolojia mara
nyingi haviripotiwi moja kwa moja kama chanzo kikuu cha ajali,
tafiti za kimataifa zinaonyesha kuwa athari zake ni za moja
kwa moja na zisizo za moja kwa moja kupitia tabia, umakini na

maamuzi ya mfanyakazi.

22. Kwa ujumla, tafiti za miaka ya 2016 - 2024 katika sehemu
mbalimbali duniani zinaonesha kuwa, kati ya asilimia 20 hadi
40 ya ajali kazini zina uhusiano na sababu za kisaikolojia kama
msongo wa mawazo (stress), uchovu (fatigue) na msongo wa

kazi. Katika sekta hatarishi kama ujenzi, uchimbaji na
usafirishaji, kiwango hiki kinaweza kufikia zaidi ya asilimia 50
hususan pale ambapo kuna kazi za muda mrefu au shinikizo
kubwa la uzalishaji. Sababu kuu zinazoonyesha uhusiano huo
ni pamoja na kupungua kwa umakini, kuchelewa kufanya

maamuzi sahihi na kuongezeka kwa makosa ya kibinadamu.

23. Mfano wa tafiti katika miradi ya viwanda kati ya mwaka 2018
- 2022, hususan katika nchi kama Ujerumani, Japan na
Marekani, ulionyesha kuwa wafanyakazi wenye viwango vya
juu vya msongo wa mawazo walikuwa na uwezekano wa
kupata ajali mara 1.5 hadi 2 zaidi kuliko wale wenye viwango

vya chini vya msongo.

24. Aidha, tafiti hizo zilibainisha kuwa uchovu unaotokana na
saa nyingi za kazi, hasa katika sekta za usafirishaji na
viwanda, unahusishwa moja kwa moja na ongezeko la ajali za
mashine pamoja na ajali za barabarani, kutokana na kupungua

kwa umakini na uwezo wa kufanya maamuzi sahihi.

Ndugu Washiriki

25. Kwa upande wa Tanzania, bado hakuna takwimu rasmi

zinazoonyesha kwa usahihi asilimia ya ajali kazini
zinazotokana moja kwa moja na vihatarishi vya kisaikolojia.
Hali hii inachangiwa na mifumo ya kuripoti inayojikita zaidi
katika vihatarishi vya kimwili kuliko vile vya kisaikolojia, jambo

ambalo ni changamoto pia katika nchi nyingi zinazoendelea.

26. Hata hivyo, kupitia Taasisi yetu ya OSHA, juhudi

zinaendelea ambapo kwa sasa unafanyika utafiti maalum
utakaobaini hali halisi ya vihatarishi vya kisaikolojia nchini

pamoja na athari zake katika usalama na afya kazini.

Ndugu Washiriki

27. Kwa takwimu za sasa za Shirika la Kazi Duniani,

wafanyakazi takribani milioni tatu (3,000,000) hufariki kila
mwaka kutokana na ajali na magonjwa yatokanayo na kazi.

Aidha, wafanyakazi milioni 395 duniani huumia wakiwa

wanatekeleza majukumu yao kila mwaka. Takwimu hizo
zinaonesha kuwa wanaume ndio wamekuwa waathirika zaidi
ambapo kiwango cha vifo kwa wanaume ni 108.3 kwa kila
watu 100,000 na vifo 48.4 kwa kila watu 100,000 kwa upande
wa wanawake.

28. Kwa ujumla, vifo vinavyotokana na kazi vinachukua takribani
asilimia 6.71 ya vifo vyote duniani. Kwa mujibu wa takwimu
hizo, kati ya vifo vyote vinavyotokana na kazi, vifo milioni 2.6
husababishwa na magonjwa yanayohusiana na kazi kama vile
magonjwa ya mfumo wa mzunguko wa damu, saratani
mbalimbali na magonjwa ya mfumo wa upumuaji. Kwa upande

wa vifo vinavyosababishwa na ajali ni takribani 330,000.

Ndugu Washiriki

29. Kwa hapa nchini kwetu, bado kuna changamoto kubwa,
hasusan katika sekta zenye vihatarisi vikubwa vya kazi. Tafiti
mbalimbali za kitaifa, ripoti za ukaguzi wa OSHA na takwimu
za fidia kwa wafanyakazi zinaonyesha kuwepo kwa kiwango

kikubwa cha majeraha na vifo vinavyotokana na kazi.

30. Moja ya viashiria vinavyoonyesha ukubwa wa tatizo ni
kiwango cha majeraha katika sekta mbalimbali. Utafiti wa
mwaka 2025 katika viwanda vya chuma na bidhaa za chuma
ulionyesha kuwa asilimia 65.1 ya wafanyakazi hupata
majeraha kazini kila mwaka. Takribani asilimia 64.6 ya
wafanyakazi waliojeruhiwa walihitaji kulazwa hospitalini au

kutofika kazini kwa muda.

31. Katika sekta ya uchimbaji madini pia inaonyesha kiwango
kikubwa cha vihatarishi. Utafiti uliofanywa katika migodi ya
Tanzanite ulibaini kuwa, asilimia 37 ya vifo vilisababishwa na
kuanguka, wakati asilimia 12 vilitokana na kuangukiwa na vifaa
au miamba. Aidha, Takwimu za fidia pia zinaonyesha ukubwa

wa tatizo la ajali kazini.

32. Rekodi za Mfuko wa Fidia kwa Wafanyakazi zinaonyesha
kuwepo kwa maelfu ya madai ya fidia kwa majeraha
yanayotokana na kazi. Hadi kufikia Desemba 2025, zaidi ya
TZS 124 Bilioni, zikitumika kulipa fidia kwa wafanyakazi
waliopata madhira kazini. ldadi hiyo ya ajali inaweza isitoe

picha halisi ya ajali zinazotokea katika maeneo ya kazi

15



kutokana na ukweli kwamba waajiri wengi hawatekelezi wajibu
wao wa kuwasilisha taarifa za ajali zinazotokea katika maeneo

yao ya kazi.

Ndugu Washiriki

33. Nitumie fursa hii kuwakumbusha waajiri wote nchini juu ya
wajibu wao ambao ni kwa mujibu wa Kifungu Na 101 cha
Sheria ya Afya na Usalama Mahali pa Kazi, Sura Namba
297, Toleo la 2023. Suala hili lina umuhimu wake kwani kutoa
taarifa za matukio ya ajali kunaiwezesha Taasisi ya OSHA
kufanya uchunguzi wa kina ili kubaini vyanzo vya ajali katika
maeneo ya kazi na kisha kushauri njia madhubuti za kuzuia

matukio ya ajali kujirudia.

34. Sambamba na utekelezaji huo wa kauli mbiu, Serikali yetu
ipo katika hatua za mwisho za kuridhia mikataba ya Kimataifa
ya Shirika la Kazi Duniani kuhusiana na uboreshaji wa mifumo
ya Kitaifa ya Usalama na Afya Mahali pa Kazi ambapo
mikataba hiyo imeshafanyiwa mapitio na wataalam wetu wa

ndani na kuwasilishwa kwa ajili ya kukamilisha mchakato wa

kuiridhia. Mikataba hiyo ni pamoja na Mkataba Namba 187
unaohusu Mifumo ya Uhamasishaji Masuala ya Usalama
na Afya Kazini wa mwaka 2006 na Mkataba Namba 155 wa

Usalama na Afya Kazini wa mwaka 1981.

Ndugu Washiriki

35. Vilevile, jitthada za serikali katika kuimarisha usalama na
afya kazini nchini zimejidhihirisha katika Dira ya Taifa ya
mwaka 2050 ambayo utekelezaji wake umeshaanza. Masuala
ya Usalama na Afya mahali pa kazi yameanishwa katika nguzo
ya kwanza inayosisitiza juu ya kujenga uchumi imara, jumuishi
na shindani pamoja na nguzo ya pili inayozungumzia kujenga

uwezo wa watu na maendeleo ya jamii.

36. Jitihada hizo za kulinda nguvukazi katika maeneo ya kazi
nilizozieleza hazipaswi kuiacha nyuma sekta isiyo rasmi na
sehemu ndogondogo za kazi ambazo mchango wake katika
uchumi na maendeleo ya nchi yetu hauwezi kupuuzwa hata
kidogo. Lakini kwa bahati mbaya wafanyakazi katika sekta hii
bado wanafanya kazi katika mazingira magumu pamoja na

hatua mbalimbali zinazochukuliwa na serikali katika

kuwawezesha wajasiriamali wadogo.

37. Serikali ya Awamu ya Sita chini ya Rais Dkt. Samia Suluhu
Hassan, inaendelea kuchukua hatua na kuweka sera
mbalimbali zinazolenga kuwajumuisha wajasiriamali wadogo
katika masuala muhimu ya kijamii. Katika eneo hili la Usalama
na Afya kazini, Serikali kupitia OSHA inatekeleza programu
jjulikanayo Afya Yangu-Mtaji Wangu ambapo kupitia programu
hiyo wajasiriamali wadogo wanawezeshwa na Serikali kwa
kupatiwa mafunzo ya usalama na afya katika maeneo yao ya
kazi ikiwa ni pamoja na kuwapatia vifaa vya kujikinga na
vihatarishi na kuwashauri kuhusu usimikaji wa mifumo vya

usalama na afya katika maeneo yao ya uzalishaiji.

38. Aidha, Serikali imeweza kuyafikia makundi mbalimbali ya
wajasiriamali wadogo wakiwemo mafundi wa kada mbalimbali,
makundi ya watu wenye ulemavu, wanafunzi wa vyuo vya
elimu ya kati na vyuo vikuu na wachimbaji wadogo. Hadi sasa
programu hii inawanufaika takribani 10,000 tangu ilipoanza
mwaka 2022.

Ndugu Washiriki

39. Napenda kuwajulisha kuwa, katika jitihada za kuzuia ajali na
magonjwa yatokanayo na kazi, Serikali kupitia taasisi zake za
OSHA na WCF inapanga kuanzisha mpango maalum wa
kitaifa wa kuzuia ajali kazini unaotumia mkakati wa Vision
Zero. Mpango huu unalenga kuleta mabadiliko ya kimfumo
katika usimamizi wa usalama, afya na ustawi kazini kwa

kuimarisha utamaduni wa kinga katika sekta zote za uchumi.

Ndugu Washiriki

40. Serikali yetu inathamini na kutambua juhudi za Taasisi za
umma na binafsi zinazojituma katika kuboresha mazingira ya
kazi kwa wafanyakazi wao bila kushurutishwa. Na ndio maana
Serikali kupitia Wakala wa Usalama na Afya Mahali pa Kazi
(OSHA), imekuwa ikiendesha shindano maalum la tuzo kwa
Taasisi zinazofanya jitahada katika kuboresha mazingira ya

kazi.

41. Na hapa nichukue fursa hii kuzipongeza Taasisi
zitakazofanikiwa kupata tuzo hizo kwa mwaka huu ambazo

zitatolewa katika hafla maalum kwa kuzingatia itakayofanyika

usiku wa Aprili 29 kwa kuzingatia ambapo vigezo

vinavyotumika kufanya tathmini ya wadau.

Ndugu Washiriki

42. Nikielekea kuhitimisha hotuba yangu, napenda kukumbushia
juu ya agizo langu nililotoa Desemba 22, 2025 kuwataka
waajiri wote nchini ambao hawajasajili maeneo yao ya kazi
OSHA kufanya hivyo ndani ya siku 90 tangu mwezi Januari
2026. Nimepokea taarifa ya utekelezaji wa agizo hilo ambayo
inaonesha wadau wengi wameitikia wito kwa kusajili maeneo
yao ya kazi ambapo jumla ya maeneo ya kazi 4,419
yamesajiliwa ndani ya muda nilioutoa. Hata hivyo, taarifa hiyo
inaonesha bado kuna maeneo ya kazi ambayo hayajatekeleza

agizo.

43. Hivyo, ninatoa rai kwa maeneo hayo kutekeleza agizo hilo
kabla ya kuanza kwa kampeni maalum ya kufuatilia utekelezaiji
wa agizo husika ambapo ufuatiliaji huo utaambatana na
kuchukua hatua za kisheria dhidi ya wote watakaobainika

kuendesha shughuli za uzalishaji bila kutambuliwa na OSHA.

Ndugu Washiriki

44. Napenda nirudie kutoa pongezi zangu kwa wafanyakazi na
wananchi wote wa Mkoa wa Njombe kwa kufanikisha
maadhimisho ya Siku ya Usalama na Afya Mahali pa Kazi
Duniani mwaka huu, na niwakumbushe tena Kauli Mbiu ya
Maadhimisho ya mwaka huu ambayo ni: “Mazingira Bora ya
Kazi Kisaikolojia ni Njia ya Kuimarisha Ustawi wa

Wafanyakazi na Kujenga Taasisi Imara”.

45. Mwisho kabisa, napenda kuwaalika wafanyakazi wote
mliopo hapa kujitokeza kwa wingi kushiriki Maadhimisho ya
Siku ya Wafanyakazi Duniani (Mei Mosi 2026) yatakayofanyika
hapa hapa Njombe ambapo Rais wa Jamhuri ya Muungano wa
Tanzania, Mheshimiwa Dkt. Samia Suluhu Hassan, atakuwa
Mgeni Rasmi. Hivyo, niwasihi Wafanyakazi, Waajiri na
Wananchi wote wa Mkoa wa Njombe na mikoa jirani kujitokeza
kwa wingi katika siku ya kilele cha Mei Mosi ili tuweze

kusherekea siku hii kwa pamoja.

46. Baada ya kusema hayo niwashukuru wote mlioshiriki
kikamilifu katika maadhimisho haya na ninawatakia

maadhimisho mema.

Asanteni kwa kunisikiliza.

